
1. Իրավական ակտի ընդունման անհրաժեշտությունը

Հայաստանի Հանրապետության գյուղատնտեսական նշանակության հողատեսքերում բուսասանիտարական ուսումնասիրության և բույսերի պաշտպանության միջոցառումների իրականացման ծրագիրը և ժամանակացույցը հաստատելու մասին նախագծի (այսուհետ՝ նախագիծ) ընդունումը պայմանավորված է բուսասանիտարիայի և բույսերի պաշտպանության ոլորտում օրենսդրական կարգավորումների ապահովման,  պետական աջակցության միջոցով երկրում կայուն բուսասանիտարական վիճակի հաստատման և պարենային անվտանգության մակարդակի բարձրացման անհրաժեշտությամբ։
Նախագիծը նպատակաուղղված է հանրապետությունում բուսասանիտարական կայուն վիճակի ապահովմանը, գյուղատնտեսական մշակաբույսերի վնասակար օրգանիզմների վաղ հայտնաբերմանը, բույսերի պաշտպանության միջոցառումների իրականացմանը, կենսականորեն կարևոր սննդամթերքի տեղական արտադրության ծավալների ավելացմանը։ 
Յուրաքանչյուր տարի Հայաստանի Հանրապետության պետական բյուջեից Հայաստանի Հանրապետության էկոնոմիկայի նախարարությանը (այսուհետ՝ նախարարություն) հատկացվում են միջոցներ բույսերի վնասակար օրգանիզմների հայտնաբերման և առավել վտանգավոր վնասակար օրգանիզմների դեմ պայքարի միջոցառումների իրականացման նպատակով։ Նախագծի նպատակն է իրավական ուժ տալ միջոցառումների իրականացմանը։
Հաշվի առնելով բույսերի առողջությանն ու շրջակա միջավայրի պաշտպանությանն ուղղված արդի պահանջներն ու մոտեցումները՝ բուսական ծագման մթերքների ներմուծման և արտահանման գործընթացում էլ ավելի է կարևորվում բուսասանիտարական կայուն վիճակի ապահովումը։
2. Առկա իրավիճակը

Յուրաքանչյուր տարի Հայաստանի Հանրապետության պետական բյուջեից և Հայաստանի Հանրապետության օրենսդրությամբ չարգելված այլ աղբյուրներից ստացված միջոցների հաշվին Հանրապետության շուրջ 180 000 հա գյուղատնտեսական նշանակության հողատեսքերում իրականացվում են մկնանման կրծողների, մորեխների, ծղրիդների, ինչպես նաև բազմամյա տնկարկների առավել տարածված  (լվիճներ, տզեր, վահանակրեր, պտղակերներ, տերևակերներ, քոս, ծակոտկեն բծավորություն, գանգրոտություն, մոնիլիոզ, միլդիու, օիդիու, ողկույզակեր, ոստայնատիզ), բանջարաբոստանային (լվիճներ, տզեր, կեղծ ու իսկական ալրացող, թառամումներ) և հացահատիկային (քարամրիկ, փոշեմրիկ, գաճաճային մրիկ, ժանգեր) մշակաբույսերի վնասատուների ու հիվանդությունների հայտնաբերում, տարածման արեալների և վնասակարության տնտեսական շեմերի ճշտում, պայքարի ճիշտ ժամկետների մասին իրազեկում։ 
Վերոնշյալ միջոցառման իրականացման համար յուրաքանչյուր տարի Հայաստանի Հանրապետության էկոնոմիկայի նախարարությանը պետական բյուջեից հատկացվում է 47,940,000 (քառասունյոթ միլիոն ինը հարյուր քառասուն հազար) ՀՀ դրամ ներառյալ ԱԱՀ-ն։
2023 թվականին 2022 թվականի համեմատ նշված միջոցառման ծախսերը ավելացել են 14.8 %-ով կամ 7,104,800 դրամով, ինչը պայմանավորված է ՀՀ  բոլոր մարզերի գյուղատնտեսական նշանակության հողատեսքերում մկնանման կրծողներով վարակվածության բարձր աստիճանով։ Այդ իսկ պատճառով էլ   2023 թվականի նոյեմբեր-դեկտեմբեր ամիսներին մկնանման կրծողների դեմ լրացուցիչ իրականացվել են 4940 հա  մշտադիտարկման և 31250 հա պայքարի աշխատանքներ։ 2024 թվականի համար նախատեսված բյուջեն կազմում է 47,940,000 ՀՀ դրամ։
 Մշտադիտարկման աշխատանքների հիման վրա միջին և բարձր վարակվածություն ունեցող գյուղատնտեսական նշանակության հողատեսքերում իրականացվում են պայքարի աշխատանքներ գյուղատնտեսական մշակաբույսերի վնասակար օրգանիզմների` մկնանման կրծողների, մորեխների և ըստ անհրաժեշտության գյուղատնտեսական մշակաբույսերի առավել վտանգավոր այլ վնասատուների ու հիվանդությունների դեմ։
Միջոցառման իրականացման համար յուրաքանչյուր տարի Հայաստանի Հանրապետության էկոնոմիկայի նախարարությանը պետական բյուջեից հատկացվում են միջոցներ, մասնավորապես 2022 և 2023 թվականներին միջոցառման բյուջեն կազմել է 20,518,300 (քսան միլիոն հինգ հարյուր տասնութ հազար երեք հարյուր) ՀՀ դրամ, սակայն ՀՀ մի քանի մարզերում բուսասանիտարական վիճակով պայմանավորված 2023 թվականին 2022 թվականի համեմատ նշված միջոցառման ծախսերը ավելացել են 1.4 անգամ կամ 28,294.6 հազար դրամով։ Միջոցառման 2024 թվականի հաստատված բյուջեն կազմում է 29,376,300 ՀՀ դրամ։
Ծրագրում ներառված վնասակար օրգանիզմների դեմ պայքարի միջոցառումների ծավալները կախված են Հայաստանի Հանրապետության մարզերում գյուղատնտեսական մշակաբույսերի վնասակար օրգանիզմների տարածվածության ու վնասակարության աստիճանից, ինչպես նաև հարևան երկրներում արձանագրված բուսասանիտարական վիճակից։



Կարգավորման նպատակը և բնույթը
Նախագծի ընդունումը նպատակ է հետապնդում հանրապետությունում ապահովել կայուն բուսասանիտարական վիճակ և կանխել մշակաբույսերի համար առավել վտանգավոր օրգանիզմների զանգվածային բազմացումը, տարածումն ու վնասակարությունը։ 
Նախագծի ընդունմամբ լրացուցիչ  ֆինանսական միջոցների անհրաժեշտություն չի առաջանում՝ պետական բյուջեում եկամուտների և ծախսերի ավելացում կամ նվազում չի նախատեսվում:
3. Կապը ռազմավարական փաստաթղթերի հետ 
«Պարենային անվտանգության համակարգի զարգացման ռազմավարությունը և 2023-2026 թվականների գործողությունների ծրագիրը հաստատելու մասին» ՀՀ կառավարության 2023 թվականի հունիսի 29-ի N 1083-Լ որոշում, մասնավորապես, համաձայն Հավելված N 1-ի 66-րդ կետի 2-րդ ենթակետի՝
-սննդամթերքի անվտանգության, անասնաբուժության և բուսասանիտարիայի անվտանգության համակարգերի պատշաճ մակարդակի ապահովում։
ՀՀ կառավարության 2019 թվականի դեկտեմբերի 19-ի N 1886-Լ որոշմամբ հաստատված Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության 27-րդ կետի՝
-ապահովել սննդամթերքի անվտանգությունը։
4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է ՀՀ էկոնոմիկայի նախարարության կողմից։
5. Ակնկալվող արդյունքը

Նախագծի ընդունմամբ հանրապետությունում կապահովվի բույսերի վնասակար օրգանիզմների կողմից գյուղատնտեսական մշակաբույսերին հասցվող վնասի էական նվազեցում,  կայուն բուսասանիտարական վիճակ, գյուղատնտեսական մշակաբույսերի բարձր բերքատվություն, առողջ ու  բարձրորակ բերքի ստացում։
Ծրագրի շարունակական իրականացումը կապահովի գյուղացիական տնտեսությունների բարձր եկամուտների ստացումը, շուկայում գյուղատնտեսական արտադրանքի բարձր պահանջարկն ու մրցունակությունը, արտադրության ծավալների ավելացումը և պարենային անվտանգության մակարդակի բարձրացումը։

6. Հասարակությանը նախագծի մասին իրազեկումը
Նախագիծը տեղադրված է https://www.e-draft.am/ ինտերնետային կայքում` հասարակությանն իրազեկելու նպատակով:

7. Միջազգային պարտավորություններով ստանձնած պարտավորությունները

Հայաստանի Հանրապետությունը 2006 թվականից անդամակցել է «Բույսերի միջազգային պաշտպանության» մասին կոնվենցիային՝ ընդունելով բույսերի և բուսական ապրանքների վնասատուներին հսկելու, դրանց մասսայական զարգացումնումն ու տարածումը կանխելու և հատկապես վտանգվող տարածքներ  ներթափանցումը կանխարգելելու ուղղությամբ միջազգային համագործակցության անհրաժեշտությունը։

